
Sambil kata begitoe laloe ia gendong kombali boengkoesannja dari batoe, dan pergi berdjalan kaloear, sasoeda lebi doeloe mengasi tanda pada entjimnja Soan-nio, jang koetika itoe sedeng mengoenja siri.

Njonja moeda itoe lantas toeroet berbangkit, dan laloe ikoetin tjengkauw itoe berdjalan kaloear.

Emot berdoedoek di baleh jang pernahnja di samping pintoe sabelah loear, kamoedian laloe ia berkata dengen bisik-bisik:

„Saia kenal nona soeda lama, makanja ini hari saia djadi brani bitjara. Baroe ini kan saia ada bitjara perkara si nona Soan? Sekarang saia maoe bawa kabar lagi. Ja, orang kata djoega apa, ja, nona: perkara omong ma tida djahatnja, kaloe sama-sama soeka, ja djadi, tida soeka la soeda. . .“

Tjengkauw itoe mendehem bebrapa kali, dan sasoeda telan loeda laloe ia berkata lagi:

„Ada jang maoe. la kapingin berbini moeda, sebab ia salamanja tida bisa akoer sama bininja jang sekarang. Orangnja kaja; ia si kata, brapa djoega nona minta, ia nanti kasi boeat ganti nona poenja onkost piara, tapi saja lantas poetoesin sadja, jang nona boekannja lantaran liat oewang; betoel engga, ja, oewang itoe pendek djalannja. Memang djoega kita poenja kapingin, asal sadja ia bisa hidoep broentoeng laki-bini. Tapi ia maoe lekas."

„Siapa orangnja ?“

